ՌԱՖԱՅԵԵԼ ՔՈԹԱՆՋՅԱՆ 70
Որ բացատրեմ հանդիսատեսին և լռության մեջ նա ընդունի իմ քայլը
 (Հարցազրույց Ռաֆայել Քոթանջյանի հետ)
Այս տարի լրանում է հայ կինոյի և թատրոնի անվանի և շատ սիրված դերասան, ՀՀ ժողովրդական արտիստ Ռաֆայել Քոթանջյանի ծննդյան 70 ամյակը: Ռաֆայել Քոթանջյանը, հայ բեմում կերտած բազում դերերից զատ, նկարահանվել է նաև տասնյակից ավելի ռուսական և ուկրաինական կինոֆիլմերում, արժանացել մրցանակների: Շնորհավորում ենք հոբելյարին և խնդրում պատասխանել մեզ հետաքրքրող հարցերին: 
- Սրտո՞վ, թե՞ բանականությամբ: Եվ ո՞րն է ստեղծագործության կորիզի միջուկը, որի շուրջ կառուցվում է կերպարը, և ստեղծվում է պատմությունը:
- Առաջնայինը միշտ միտքս է: Նախ ամեն ինչ տեղը - տեղին մտածում եմ, թե չէ զգացմունքը կարող է սխալ ուղղությամբ տանի: Ամենաճիշտը ամեն ինչ բանականությամբ որոշելն ու դատելն է` կշռադատում, մանրամասնում, հատիկների բաժանում, բանականությամբ էդ հատիկները հավաքում ես և նոր թույլ տալիս, որ միանա զգացմունքը: Կորիզը փնտրելու ժամանակ միացած է միայն ուղեղը. կշռադատում ես, թե ինչ պետք է անես և համապատասխանաբար գործում:   
Մոսկվայի իմ ուսուցիչը դասակարգում էր, թե ինչով է տարբերվում շնորհքով մարդը տաղանդավորից, իսկ էդ երկուսը ինչով են տարբերվում հանճարեղից: Օգտագործելով նրա սկզբունքը, ըստ որի գիտակցականը գիտակցաբար ներկայացնում են շնորհքով մարդիկ, գիտակցականը անգիտակցաբար կամ անգիտակցականը գիտակցաբար  ներկայացնում են տաղանդավորները, իսկ միայն հանճարեղ մարդիկ կարող են անգիտակցականը անգիտակցաբար ներկայացնել, ես գիտեմ, որ ես մշտապես շնորհքով մարդ եմ: Երբեմն առկայծում է տաղանդի փայլը, շատ հազվագյուտ, ակնթարթային պահերի` հանճարեղը: Միշտ կշռադատված, ես գիտեմ` ինչ եմ ներկայացնում և երբ եմ ներկայացնում: Միշտ ամեն ինչ դասավորում եմ, նոր մատուցում: Պատահում է իհարկե, որ երբեմն անգիտակցաբար եմ գիտակցականը մատուցում և ավելի հազվադեպ` անգիտակցականը անգիտակցաբար: Նման դեպքերում ես էլ չգիտեմ, թե ինչպես եմ դա անում:
- Որոնումները վերջ  ունենու՞մ են: Կա՞ն հարցեր, որ հանգիստ չեն տալիս, անընդհատ այցելում են: 
- Միշտ: Որոնումները միշտ գալիս են իրենց տրամաբանական ավարտին: Կան հարցեր, որ շատերին են անհանգստացնում: Իմ կյանքում հանդիպել եմ մեծագույն դերասանների, որոնք, լինելով հանճարեղ արտիստներ, ունենալով ամեն հնարավորություն, չեն հասցրել խաղալ իրենց երազած դերը: Ես գիտեմ, որ Փափազյանը երազում էր խաղալ Տիմոն Աթենացի, բայց չհասցրեց: Մհեր Մկրտչյանը երազում էր Սիրանո դը Բերժըրակ խաղալ, մի անհաջող ներկայացում բեմադրվեց, բայց իր ուզածը չեղավ: Էդգար Էլբակյանը շատ հետաքրքիր կերպար էր ձգտում կերտել, էլի չխաղաց: Ես էլ ստեղծագործական շոշափելի պլաններ ունեմ, ի վիճակի եմ իրականացնել, ցանկությունս մեծ է, պահը հասունացել է, բայց մտավախություն կա, որ չեմ հասցնի, քանի որ ինչ - ինչ պատճառներ` ֆինանսական, կազմակերպչական, ուրիշ տարբեր հարցեր, կուտակվելով, իմ մտածածը դարձնում են առայժմ անկարելի: Կուզենայի, որ տաղանդավոր և հանճարեղ մարդկանց, որոնք ի վիճակի են ինչ - որ բան անել, հնարավորություն տրվի իրենց խոսքն ասելու:

- Կերպարներ կերտելիս ինչի՞ մասին եք խոսում հանդիսատեսի հետ:

- Ես պիտի ասեմ, բացատրեմ նրան իմ քայլը և լռության մեջ ընկալեմ, որ նա ընդունում է այն: Մարդը իր օժտվածությամբ հզոր է, սակայն ինչ - ինչ պատճառներով դառնում է մանր, ճղճիմ, բամբասող, խորամանկ, խաբեբա: Իմ գործերի մեջ ձգտում եմ այդ մեխանիզմը վերծանել` ի՞նչ է ստացվում, ի՞նչն է խախտվում էդ մարդու մեջ, ի՞նչն է նրա մեջ ջարդվում կամ փշրվում, որ գնում է դեպի վատը: Որովհետև մարդը երբ ծնվում է, ծնվում է դեպի լավը, Աստծո շնորհով նա պիտի բարին ստեղծի: Ուրեմն ի՞նչ է կատարվում նրա մեջ, որ դեպի չարն է գնում: Ես փորձում եմ վերծանել էս մեխանիզմը և խաղալ: Եթե կարողանամ դա բացատրել, ուրեմն ինքնամաքրման պահը մարդուն կայցելի և նա շատ ավելի մաքուր, ավելի հետաքրքիր և ընդունելի կլինի որպես մարդ: 


Շնորհակալ եմ իմ հանդիսատեսին: Իմ 60 ամյակի առթիվ երկու ժամանոց հանդիպում եղավ կոմեդիայի թատրոնում. երկու աթոռ` Ռաֆայել Քոթանջյանը Ռաֆայել Քոթանջյանի հետ: Եվ երկու ժամ հանդիսատեսը հետաքրքրությամբ լսում էր ինձ: Իսկ երբ Ամերիկայում այդ նույն ծրագիրը կես ժամ կրճատած ներկայացրի, շատերն էին նկատել և ինձնից նեղացել, թե ես իրենց պակաս հասկացող եմ համարել: Կարծում եմ` էդ անգամ մեղանչեցի, քանի որ ինձ հասկացող թեկուզ մի հոգի էլ լինի դահլիճում, ծրագիրը ես ներկայացնում եմ մինչև վերջ: Ես միշտ խաղում եմ հասկացող հանդիսատեսի համար, իսկ երբ խաղում եմ, կարևոր չի, թե քանի հոգի կա դահլիճում:
Ռաֆայել Քոթանջյանի հետ զրուցեց 

Անահիտ Արփենը
13.09.2012թ.

